
2010. urtea hasi berria dela, Nafarroako Gobernuaren 400 zerbitzu baino gehiago daude eskura Interneten
Erregistro Elektroniko Orokorrean sarrera kopuruak %228 egin du gora 2009an
2010eko urtarrilak 14, ostirala.  Herritarrek 410 zerbitzu bideratu ditzakete Nafarroako Gobernuaren web ataria medio. Iazko urtearen hasieran 135 zerbitzu zeuden eskura, maiatzean 177, ekainean 300 eta abenduan 400.  
Gauzak horrela, gero eta izapide elektroniko gehiago egin daitezke eta, gainera, estatistiken arabera, herritarrek gero eta gehiago erabiltzen dituzte Administrazioarekin harremanetan hartzeko. Izan ere, iaz, Erregistro Elektroniko Orokorreko sarrera kopuruak %228 egin zuen gora. Zehazki herritarrek 6.980 izapide egin zituzten on line; 2008an, berriz, 2.130 egin zituzten, eta 2007an 1.575. 

Azkena jarritako zerbitzu elektronikoak hauek dira, besteak beste: Nafarroa 2010 beken deialdiak; Nafarroako ikastegietan derrigorrezko hezkuntzaren ondoko bigarren mailako ikasketak egiten ari diren ikasle minusbaliatuentzako laguntzak; gazteentzako garraioko beherapenak; toki erakundeentzako diru-laguntzak, bizikletak errentan hartzeko sistema publikoak jartzeko; elikagai produktuak esportatzeko osasun ziurtagiria lortzeko eskaria; eta enplegu publikoko deialdiak. 
Gaur egun, foru erkidegoko Administrazioak 1.530 zerbitzu ematen ditu; horietatik 410 on line egin daitezke, www.navarra.es web orrian dagoen Zerbitzu Elektronikoen Katalogo berriaren bitartez. Alde horretatik, Nafarroako Gobernuak administrazio elektronikoari buruzko kanal tematiko bat jarri du atari horretan, zerbitzuak emateko modu berri hori ezagutzera emateko eta herritarrek erabil dezaten sustatzeko.
Zerbitzu Elektronikoen Katalogoa
Zerbitzu Elektronikoen Katalogoak balio du zerbitzuak Internet bidez bideratzeko, batzuk oso-osorik, bulegora edo erregistrora joan gabe. Zerbitzu elektronikoekin hainbat gauza egin daitezke: eskariak egin, izapideak egiteko dokumentuak jaitsi, eskariak aurkeztu, EOEren bitartez eskari orokor bat bete, dokumentuak erantsi, ordainketa inprimakiak bete eta eskariak kontsultatu, besteak beste. Hori, urte osoan, gau eta egun, Interneterako konexioa dagoen edozein lekutan, arin eta modu eraginkorrean, ordutegirik eta itxarote zerrendarik gabe. 

Katalogo berria, gainera, intuitiboagoa da arlo askotan: banaketan, ematen den informazioan, ikonografian, e.a. Informazio bost erlaitzetan dago sailkatua: zerbitzuaren aurkezpena, dokumentazioa eta izapideak, araudia, emaitzak (eskura dauden zerbitzuetan) eta harremana. 

Zerbitzuak ere premien arabera daude sailkatuta: “zer egin…” lana bilatzeko, medikua aukeratzeko, negozio berri bat jartzeko, etxebizitza bat errentan hartzeko, e.a. Katalogoan, gainera, aukeratutako zerbitzuari lotutako beste zerbitzu batzuk ere agertzen dira.
Halaber, bilaketak iragazi eta sailkatu daitezke (gaiak, saila, zerbitzuaren egoera; herritarrentzako, enpresentzako edo erakundeentzako zerbitzuak; enplegu publikoa, diru-laguntzak eta laguntzak). Horrez gain, zerbitzuari lotutako gako hitzak ere bilatzen ditu. 

Azkenik, katalogoan argi eta garbi agertzen dira izapidea egoki egiteko zer pauso eman behar diren. Izan ere, hainbat eskuliburu eta laguntza monografiko daude, baita maiz jasotako galderen erantzunak eta erabiltzaileentzako arreta zerbitzua ere. 

Gogoratu, Internet bidezko zerbitzu publikoei dagokienez, Nafarroa estatuko erkidego aurreratuenetako bat dela: Andaluziaren maila berean eta Asturiasen azpitik dago. Zehazki, Foru Erkidegoan garapena %88koa da, Asturiasen %97koa eta autonomia erkidegoen batezbestekoa %72koa. Hori, Orange Fundazioaren 2009ko azterlan konparatibo baten arabera.

